
İkinci dünya müharibəsi zamanı SSRİ-də xalqların deportasiyası problemi 

hələ də tam tədqiq edilməmişdir və buna görə də hazırda bir çox tarixçilərin 
tədqiqat obyektidir. Sovet tarixşünaslığında xalqların deportasiyası probleminə 
uzun illər birtərəfli və səthi yanaşılmış, yalnız Sovet İttifaqının süqutundan 
sonra məxfi arxiv fondlarının açılması sayəsində problemin öyrənilməsinə elmi-
obyektiv yanaşma mümkün olmuşdur. Nasist Almaniyası ilə müharibə şərai-
tində SSRİ-də deportasiya olunan çoxsaylı xalqlar içərisində Qafqazın türk 
mənşəli etnik qrupları olan qaraçaylar və balkarlar diqqəti cəlb edir. Məqalədə, 
müharibə illərində qaraçayların və balkarların siyasi, sosial-iqtisadi vəziyyəti, 
ön və arxa cəbhədə iştirakı, onların hansı səbəblərdən və necə deportasiya 
olunması, habelə köçürülənlərin sonrakı taleyi araşdırılmışdır. 

Проблема депортации народов в СССР в годы Второй мировой войны 

еще не до конца изучена и поэтому является предметом исследования 
многих историков. Долгие годы проблема депортации народов 
трактовалась в советской историографии однобоко и поверхностно, и 
только после распада СССР, благодаря открытию секретных архивов, стал 
возможен научно-объективный подход к изучению проблемы. Среди 
многих народов, депортированных в СССР во время войны с нацистской 
Германией, обращают на себя внимание карачаевцы и балкарцы, тюркские 
этносы Кавказа. В статье рассматривается политическое, социально-
экономическое положение карачаевцев и балкарцев в годы войны, их 
участие на фронте и в тылу, причины и способы их депортации, а также 
судьба «спецпереселенцев». 

The problem of the deportation of peoples to the USSR during the Second 

World War has not yet been fully studied and therefore is the subject of 
research by many historians. For many years, the problem of the deportation of 
peoples was treated in Soviet historiography one-sidedly and superficially, and 
only after the collapse of the USSR, thanks to the opening of secret archives, a 
scientific-objective approach to studying the problem became possible. Among 
the many peoples deported to the USSR during the war with Nazi Germany, 
Karachays and Balkars, the Turkic ethnic groups of the Caucasus, attract atten-
tion. The article discusses the political, socio-economic situation of Karachays 
and Balkars during the war years, their participation at the front and in the rear, 
the reasons and methods for their deportation, as well as the fate of “special 
settlers”. 

 
Giriş. Qaraçaylar və balkarlar bir-birlərinə son dərəcə yaxın xalq olub, 

Şimali Qafqazda yaşayan müsəlman etnik qruplarıdır. Şimali Qafqazın türk 
mənşəli yerli xalqları olan qaraçaylarvə balkarlar çoxəsrlik tarixə malikdirlər. 
Qərb tarixçisi V.Komins-Riçmond yazır ki, Qafqazın ən qədim xalqlarından 
olan qaraçaylar və balkarlar XIII-XIV əsrlərdə monqol istilalarına, daha sonra 
isə Teymur yürüşlərinə məruz qalan ən böyük türk mənşəli xalqlardan biri 
olmuşdular. Bu yürüşlər nəticəsində onların əraziləri və sayları xeyli azalmış, 
buna baxmayaraq XV əsrdə onlar müstəqil etnomədəni qrup kimi birləşmişdilər 
[1, s.431]. Uzun müddət çarizmin idarəçiliyi altında qalan qaraçaylar və 
balkarlar sovet hakimiyyətinin qurulmasından sonra – 1921-ci ilin yanvarından 
Dağlı Muxtar Sovet Sosialist Respublikasının tərkibində yaşamış, 1 il sonra 
1922-ci il yanvarın 12-də Qaraçay-Çərkəz muxtar vilayəti yaradılmışdı. 1926-cı 
il aprelin 26-da həmin muxtar vilayət iki yerə bölünmüşdü: Qaraçay muxtar 
vilayəti və Çərkəz milli dairəsi. Qaraçay muxtar vilayəti 1937-ci ildən 
Orconikidze diyarının (1943-cü ildən Stavropol diyarı adlanır – B.M.) tərkibinə 
daxil edilmişdi.Balkarlar isə, sovet hakimiyyətinin bərqərar olmasından sonra, 
1922-ci ildə Kabarda muxtar vilayəti və Balkar milli dairəsinin birləşdirilməsi 
yolu ilə təşkil edilmiş Kabarda-Balkar muxtar vilayətində yaşayırdılar. 1936-cı 
ilin 5 dekabrından həmin muxtar vilayət muxtar respublikaya çevrilmişdir. 
RSFSR-in tərkibinə daxil olan Kabarda-Balkar MSSR-in inzibati mərkəzi 
Nalçik şəhəri idi. 

Qaraçayların deportasiyası. 1939-cu ilin ümumittifaq əhali siyahıyaal-
masına görə, SSRİ-də 75763 nəfər qaraçay var idi ki, onların da 70301 nəfəri 
Qaraçay muxtar vilayətində yaşayırdı. Muxtar vilayətin əhalisi 150 min 
nəfərdən çox olduğundan, qaraçaylar ümumi əhalinin 46,8%-ni təşkil edirdilər 
[24, s.17]. 1941-ci ildə nasist Almaniyasının SSRİ-yə hücumundan dərhal son-
ra, Sovet İttifaqının digər əraziləri kimi Qaraçay muxtar vilayətində də 
səfərbərlik elan olunmuş, qaraçay xalqının 15600 nümayəndəsi ön cəbhəyə, 
3000 nəfər isə əmək ordularına səfərbər edilmişdi [2, s.336]. Arxa cəbhədə 
qalanlar müdafiə tikililərinin inşasında çalışır, maddi vəsait və əşyalar top-
layaraqön cəbhəyə göndərirdilər. Müharibə illərində muxtar vilayətin sakinləri 
cəbhəyə 6 vaqondan artıq fərdi və kollektiv bağlamalar, habelə 68650 ədəd 
müxtəlif geyimnövləri – keçə çəkmələr, xəz-dəri paltarlar, yapıncı plaşlar, yun 
papaqlar və s. göndərmişdilər. Təkcə müharibənin ilk ilində qaraçayların ön 
cəbhəyə göndərdiyi bağlama və hədiyyələrin həcmi 5 milyon rubldan çox təşkil 
edirdi. Bundan başqa, 1941-ci ilin iyunundan 1943-cü ilin noyabrına qədər 
Qaraçay muxtar vilayətinin əhalisi 50 milyon rubldan çox vəsait toplayaraq 
Milli müdafiə fonduna köçürmüşdülər. Müqayisə üçün, 1943-cü ildə bir ədəd 
T-34 tankının istehsalı 135 min rubla başa gəlirdi ki, qaraçayların topladığı 
vəsaitə 370-dən çox belə tank istehsal etmək olardı [10, s.161-162]. 

1942-ci ilin iyununda sovet ordusunun Xarkov döyüşlərindəki uğursuzlu-
ğundan sonra almanlar sürətlə Qafqaz istiqamətində irəliləməyə başlamışdılar. 
Qafqaz uğrunda gərgin döyüşlərin gedişində, 1942-ci ilin avqustunda alman 
ordusu qaraçayların da yaşadığı Orconikidze diyarına daxil olmuşdu. Bu zaman 
qaraçay xalqının arxa cəbhə zəhmətkeşləri düşmənə qarşı partizan savaşına 
başlamış, ümumilikdə təqribən 1200 nəfərdən ibarət olan çoxsaylı partizan 
dəstələri yaratmışdılar [16, s.49; 19, s.45]. Bununla belə, nasist işğalının ilk 
vaxtlarındansözügedən bölgə xeyli insan və maddi resurs itkilərinə məruz 
qalmış, təkcə qaraçaylar deyil, bölgədə yaşayan bir çox xalqların nümayəndələri 
– ruslar, osetinlər, abazinlər və s. həlak olmuş, təqribən 150 min baş mal-qara 
məhv olmuş, çoxlu sayda tikili yerlə-yeksan edilmişdi[13, s.8-9]. İşğaldan 
dərhal sonra almanlar bölgə ərazisində “yeni nizam” tətbiq etmişdilər: komen-
dant saatı elan edilmiş, rublla yanaşı alman reyxsmarkları tətbiq olunmağa 
başlanmış, yaşayış məntəqələrinin və qurumların adları alman və rus dillərində 
yazılmış, kütləvi təbliğat vasitələri – qəzetlər, jurnallar, broşurlar çap olunmuş, 
“işğaldan azad edilmiş rayonlarda alman hökumətinin artıq kolxozları ləğv 
etməsi” haqqında kəndlilərə ünvanlanan vərəqələrpaylanmışdı. Bu fərdi torpaq 
mülkiyyət formasına keçid olunması demək idi ki, bunun da sayəsində 
almanların vədlərinə görə, kəndlilər kolxozlarla müqayisədə daha yaxşı yaşayış 
şəraiti imkanı əldə edəcəkdilər [18, s.15].  Bölgə təqribən 5 ay yarım nasistlərin 
işğalı altında qaldı. Nasist işğalı müharibə illərində onsuzda gərgin olan 
vəziyyəti daha da mürəkkəbləşdirdi. Alman qoşunlarının Qafqazda irəliləməsi 

Stalin hökumətinin regionda daha sərt siyasət həyata keçirməsinə, xüsusilə 
orada yaşayan xalqlara qarşı yeni repressiyalar həyata keçirməsinə səbəb oldu. 
Bunun nəticəsi idi ki, vaxtilə vətəndaş müharibəsi illərində bolşeviklərə qarşı 
vuruşmuş, varlı təbəqədən olan bir sıraadamlar, antisovet hərəkatında iştirak 
edən şəxslər, mülklərindən məhrum edilmiş qolçomaqlar, eləcə də onların ailə 
üzvləri kollaborasionistlər sırasına daxil olur, almanların köməyi ilə mövcud 
nizamın dəyişdirilməsinə ümid edərək onlar ilə əməkdaşlığa razılıq verirdilər. 
Məhz belə bir sosial mühitin nümayəndələri nasist komandanlığının təşkil 
etdiyi “Qaraçay milli komitəsi”ndə birləşmişdilər[2, s.303-314].Bu komitə 
Almaniyanın Moskvadakı keçmiş hərbi attaşesi general Ernst Köstinqin 
himayəsi altında idi [19, s.45].Sovet rəhbərliyinin qaraçayları deportasiya 
etməklə bağlı qərar verməsinə əsas səbəb kimi də əhalinin bir hissəsinin 
kollaborasionizm və quldurluqda ittiham olunması idi. Lakin, deportasiyanın 
miqyasını nəzərə aldıqda görürük ki, Stalin rəhbərliyi uşaqlar və yeniyetmələr 
də daxil olmaqla bütün qaraçay xalqının üzərinə kollektiv məsuliyyət 
qoymuşdu. Bununla belə, təkcə nasist işğalı zamanı yuxarıda adı çəkilən 
“Qaraçay milli komitəsi”nin mövcudluğu faktı sovet rəhbərliyinə bütün qaraçay 
xalqının məcburi köçürülməsi qərarını əsaslandırmağa kifayət edirdi. Qeyd 
etmək lazımdır ki, qaraçayların total deportasiyası bu xalqın kişi əhalisinin 
böyük əksəriyyətinin Qırmızı Ordu sıralarında xidmət etdiyi, ön cəbhədə 
vuruşduğu bir vaxtda həyata keçirilmişdi [19, s.46].SSRİ Ali Soveti Rəyasət 
Heyətinin 12 oktyabr 1943-cü ildə təsdiq etdiyi “Qaraçay muxtar vilayətinin 
ləğvi və onun ərazisinin inzibati quruluşu haqqında” 115/13 nömrəli fərmanın 
mətnində deyilirdi: “Qaraçayların bir çoxu özünü xaincəsinə aparmış, sovet 
hakimiyyətinə qarşı mübarizə aparmaq üçün almanların təşkil etdiyi dəstələrə 
qoşulmuş, Zaqafqaziyadakı aşırımlarla irəliləyən alman qoşunlarını müşayiət 
edərək onlara yol göstərmiş, işğalçılar qovulduqdan sonra Sovet hakimiyyətinin 
gördüyü tədbirlərə qarşı çıxmış, almanların bölgədə tərk etdiyi casusları 
hakimiyyətdən gizlətmiş, onlara fəal kömək göstərmişlər” [15, s.476-477].Təbii 
ki, bütün qaraçay xalqına qarşı belə bir ittihamların həqiqətə uyğun olması 
şübhə doğurur. Çünki:birincisi, qaraçaylar əvvəldə qeyd edildiyi kimi, 
müharibə başladığı andan ön və arxa cəbhədə fədakarlıqlar göstərmişdilər; 
ikincisi, total şəkildə ittiham olunan qaraçay əhalisinin təqribən yarısı uşaqlar 
və yeniyetmələr idi. Ona görə də, bütün qaraçay xalqının total şəkildə 
deportasiyası haqqında sözügedənfərmanəslində özbaşınalığa sadəcə olaraq 
qanuni don geyindirmək üçün idi və nəinki beynəlxalq hüquqa, həm də SSRİ-
nin öz konstitusiyasına zidd idi.Bir sıra tarixçilərin fikrincə, deportasiyanın 
məqsədi geniş mənada, cəmiyyəti stalinizmin mümkün və potensial 
düşmənlərindən təmizləmək idi [7, s.13]. SSRİ-nin dağılmasından sonra 
Rusiyada yaradılan qaraçay xalqının reabilitasiyası üzrə komissiya dövlət 
müharibə komissiyalarının aktlarını, mərkəzi, diyar və vilayət arxivlərinin 

materiallarını, arxiv sənədlərini araşdırdıqdan sonra 1993-cü ildə akt dərc etdi. 
Burada göstərilirdi ki, qaraçayların deportasiyası 12 oktyabr 1943-cü il tarixli 
fərmandan xeyli əvvəl planlaşdırılmış və onun əsl səbəbi əslində qaraçay 
xalqının “xəyanəti” deyildi. Bu akta görə, dağlı xalqların, o cümlədən də qara-
çayların məcburi köçürülməsi SSRİ Xalq Daxili İşlər komissarı L.Beriyanın 
özünün də gizlətmədiyi kimi Gürcüstan ərazisinin genişləndirilməsi problemini 
həll etməyə yönəlmişdi. Belə ki, ÜK(b)P-nın Kabarda-Balkar üzrə vilayət 
komitəsinin birinci katibi Z.D.Kumexov ilə söhbətində Beriya belə deyirdi: 
“...Elbrus rayonunun Gürcüstana verilməsi təklifi var, çünki Qafqaz silsiləsinin 
şimal yamaclarında Gürcüstanın müdafiə xətti olmalıdır” [17, s.14]. Qeyd 
etmək lazımdır ki, SSRİ Ali Soveti Rəyasət Heyətinin 1943-cü il 12 oktyabr 
tarixli sərəncamına qədər də, qaraçaylar arasında müəyyən şəxslərin deportasiya 
edilməsi haqqında qərarlar verilmişdi. Belə ki, 1943-cü il aprelin 15-də SSRİ 
Xalq Daxili İşlər Komissarlığı (NKVD) və SSRİ Prokurorluğunun 52/6927 
nömrəli direktivində göstərilirdi: “Üsyançı rəhbərlərin ailə üzvlərindən 573 
nəfərin köçürülməsi müəyyən edilib. Lakin, 67 quldur dəstə başçısı sovet 
hakimiyyətinə təslim olduğu üçün deportasiyaya məruz qalan ailələrin sayı 110 
nəfərə qədər azaldılıb”. Bu direktivə uyğun olaraq, 1943-cü ilin avqustun 9-da 
onlar Qaraçay muxtar vilayətindən məcburi şəkildə köçürülmüşdü[3, s.8-
9].Lakin, göründüyü kimi çox keçmədən deportasiya qərarı bütün qaraçay 
xalqına şamil olundu. SSRİ XDİK-nın məlumatına görə, SSRİ Ali Soveti 
Rəyasət Heyətinin 1943-cü il 12 oktyabr tarixli 115/13 nömrəlifərmanına və iki 
gün sonra, SSRİ Xalq Komissarları Sovetinin (XKS) 1943-cü il 14 oktyabr 
tarixli 1118-342ss nömrəli qətnaməsinə uyğun olaraq, 62842 nəfər qaraçay 
əhalisinin Qazaxıstan və Qırğızıstan SSR-ə köçürülməsi nəzərdə tutulmuşdu [3, 
s.8-9]. Tezliklə, bu qərarların icrasına başlanıldı. 1943-cü il 12 oktyabr tarixli 
fərman ilə, Qaraçay muxtar vilayəti ləğv edildi, onun inzibati mərkəzi olan 
Mikoyan-şəhərin (indiki Qaraçayevsk şəhəri – B.M.) adı dəyişdirilərək Kluxori 
şəhəri adlandırıldı. Muxtar vilayətin ərazisi sonradan qonşu subyektlər arasında 
bölüşdürüldü. 

Deportasiya əməliyyatının həyata keçirilməsi üçün çoxlu saydamilis, dövlət 
təhlükəsizlik əməkdaşları, daxili qoşunlara aid hərbi qulluqçulardan ibarət 
böyük bir kontingent cəlb olunmuşdu. Rusiya tarixçiləri N.Buqay və A.Qo-
novun hesablamalarına görə, qaraçayların deportasiyası əməliyyatının həyata 
keçirilməsi məqsədilə cəlb edilən ordu birləşmələrinin ümumi sayı 53327 nəfər 
idi [4, s.128]. Deportasiya əməliyyatı ərəfəsindəmilislər və dövlət təhlükəsizlik 
əməkdaşları kütləvi həbslərə başlamış, 900-dən çox qaraçay həbs edilmişdi. 
Qaraçayların məskunlaşdığı hər bir yaşayış məntəqəsindən əhalinin 
boşaldılması üçün minimum müddət (3-6 saat) müəyyən edilmişdi [9, s.715]. 
1943-cü ilin noyabrın 2-də, gecə saat 2:00-da SSRİ XDİK-in göstərişi ilə 
qaraçayların məskunlaşdığı aullar mühasirəyə alındı, muxtar vilayətin giriş-

çıxış yolları bağlandı və əhali stansiyalara gətirilərək vaqonlara yerləş-
dirildi.Qaraçay əhalisinin deportasiyası məqsədilə hər birində 58 vaqon olan 34 
eşelon ayrılmışdı. Hər eşelona 2000-2100 nəfər adam yerləşdirildi və noyabrın 
5-də sonuncu eşelonlar Mərkəzi Asiya istiqamətində yola düşdü. Daha əvvəldə 
qeyd etdiyimiz kimi, 62842 nəfərin köçürülməsi planlaşdırılsa da, 2 noyabr 
1943-cü ilin qeydiyyatına görə, onların sayı 69 min nəfərdən çox təşkil edirdi. 
Deportasiya olunan qaraçayların əksəriyyəti Qazaxıstan və Qırğızıstan SSR-ə, 
qalan hissəsi İrkutsk vilayəti və Uzaq Şərqəköçürüldü. 1943-cü ilin dekabrına 
qədər 45501 nəfər (12342 ailə) Qazaxıstan SSR – əsasən də Cənubi Qazaxıstan 
və Cambul vilayətlərində, 22900 nəfər qaraçay Qırğızıstan SSR-də məskunlaş-
dırıldı [5, s.62-66].1943-cü ilin dekabrında NKVD generalı V.Çernışev 
Beriyaya göndərdiyi “Qaraçayların köçürülməsi ilə bağlı əhval-ruhiyyə haq-
qında” arayışda yazırdı:  “Qaraçay xüsusi köçkünlərinin əhval-ruhiyyəsi sakit 
tərzdə davam edir. Ötən müddət ərzində nə qaraçaylar, nə də yerli əhali tərəfin-
dən asayişin pozulması halı baş verməyib. Kolxozların, eləcə də sovxozların 
əhəmiyyətli bir hissəsində əmək qabiliyyətli qaraçaylar pambıq toplamaq, 
çuğunduru yığmaq, suvarma sistemlərinin təmizlənməsi kimi kənd təsərrüfatı 
işlərinə cəlb olunurlar. Qazaxıstan SSR-in Cambul vilayətində qaraçayların 
mal-qara, inəklər və qoyunlar əldə etməsi ilə bağlı xeyli sayda fakt qeydə 
alınıb” [3, s.96]. Qeyd etmək lazımdır ki, sonradan daha 329 nəfər qaraçay 
müəyyən edilərək öz yaşadığı yerdən deportasiya edilmişdi. Bundan əlavə, 3 
mart 1944-cü ildə SSRİ Dövlət Müdafiə Komitəsinin 0741 nömrəli əmri ilə, 
Qırmızı Ordudan təxris olunan 2543 nəfər qaraçay milliyyətli hərbi qulluqçu öz 
evinə deyil, xüsusi komendanduralara (спецкомендатуры) göndərildi [4, 
s.129]. Onların arasında 238 nəfər zabit, 495 nəfər çavuş var idi [6, s.70]. 

Mərkəzi Asiyaya köçürülən qaraçay “xüsusi köçkünlərini” (спецпересе-
ленцы) nəzarətdə saxlamaq məqsədilə Qazaxıstan SSR və Qırğızıstan SSR-də 
yüzlərlə xüsusi komendaturalar yaradılmışdı. Xüsusi komendatura komen-
dantının icazəsi olmadan “xüsusi köçkünlər”yaşadıqlarıərazini tərk etmək 
bilməzdilər. Bu rejimi pozanlar 100 rubl cərimə və ya 5 sutkaya qədər azadlıq-
dan məhrum etmə ilə inzibati və ya cinayət məsuliyyətinə cəlb edilirdilər. 
Deportasiya edilmiş əhalinin həyat şəraiti son dərəcə qeyri-qənaətbəxş idi. Belə 
ki, onlar əsasən yaşayış üçün yararsız yerlərdə, klub binalarında, müvəqqəti 
kazarmalarda, uçuq-sökük evlərdə və s. yerləşdirilirdi. SSRİ XDİK-nın 5 
sentyabr 1944-cü il tarixli arayışında göstərilirdi ki, “həyata keçirilən tədbirlər 
nəticəsində xüsusi köçkünlərin məişət şəraitində xeyli yaxşılaşma baş versə də, 
ümumilikdə vəziyyət ağır olaraq qalmışdı” [11]. Ümumiyyətlə, Şimali 
Qafqazdan deportasiya edilmiş xüsusi köçkünlərin əksəriyyətinin ayaqqabıları 
və isti paltarları belə yox idi. Qış geyimləriilə təchizata ehtiyacı olan xüsusi 
köçkünlərə mümkün qədər pambıq-parça ayrılması və onları heç olmasa ən 
sadə ayaqqabılarla təmin etmək zərurəti yaranmışdı. SSRİ XDİK-nın yuxarıda 

adı çəkilən arayışında da göstərilirdi ki, SSRİ XKS-nin xüsusi köçkünlərin 
ehtiyaclarını ödəmək üçün gördüyü tədbirlər buna kifayət etmirdi [11]. Bu kimi 
hallar demoqrafik vəziyyətə son dərəcə mənfi təsir göstərirdi. Ümumiyyətlə, 
1943-1944-cü illərdə deportasiyaya məruz qalan bütün Şimali Qafqaz xalqları 
(çeçenlər, inquşlar, balkarlar, qaraçaylar) arasında yüksək ölüm nisbəti 
müşahidə olunur. Xüsusən də, xüsusi yaşayış məntəqələrində məskunlaşmanın 
ilk illərində, uyğunlaşma prosesinin çətinliyi nəticəsində ölüm nisbəti doğum 
nisbətini əhəmiyyətli dərəcədə üstələmişdi. Rusiya tarixçisi V.Zemskovun 
hesablamalarına baxdıqda aydın olur ki, 1943-cü ildən 1948-ci ilə kimi qaraçay 
xüsusi köçkünlərinin say dinamikası aşağıdakı mənfi demoqrafik tendensiya ilə 
davam etmişdir[14, s.114-124]: 

Tarix Ailələr Kişilər Qadınlar Uşaqlar Cəmi 

08.12.1943 15987 12500 19444 36670 68614 

01.10.1944 — — — — 64017 

28.12.1948 15425 29284 — 56869 

Deportasiya olunmuş qaraçaylar üzərində məhdudiyyətlərin aradan 
qaldırılması, onların öz vətənlərinə geri qayıtması, milli muxtariyyətlərinin 
bərpası yalnız Xruşşov “mülayimləşməsi” dövründə baş vermişdir. Belə ki, 
SSRİ Ali Soveti Rəyasət Heyəti 1956-cı ilin 16 iyulunda “Böyük Vətən 
müharibəsi illərində köçürülmüş çeçenlər, inquşlar, qaraçaylar və onların ailə 
üzvlərinə xüsusi yaşayış məntəqələrində qoyulan məhdudiyyətlərin aradan 
qaldırılması haqqında” fərman imzalamışdı. 9 yanvar 1957-ci il tarixli başqa bir 
fərman ilə RSFSR-in Stavropol diyarının tərkibində Qaraçay-Çərkəz muxtar 
vilayəti bərpa olundu. Qeyd etmək lazımdır ki, öz yurdlarına geri qaytarılan 
qaraçayların ilk eşelonu 1957-ci il mayın 3-də vətənə çatmışdı ki, həmin gün 
hazırda “Qaraçay xalqının dirçəliş günü” hesab edilir.Artıq 1959-cu ilin 
ümumittifaq siyahıyaalınmasına əsasən, SSRİ-də qaraçayların sayı 81403 nəfər 
təşkil etmişdi. 

Balkarların deportasiyası. Balkarların kompakt halda yaşadığı Kabarda-
Balkar MSSR-in əhalisi 1939-cu ilin ümumittifaq əhali siyahıyaalmasına görə, 
359219 nəfər təşkil etmişdi[24, s.8]. Lakin, muxtar respublikasının əhalisinin 
böyük hissəsi kabardinlərdən və ruslardan (ümumilikdə 78%-dən çox) ibarət 
olduğundan, ümumi sayı 40 mindən çox olan balkarlar muxtar respublika 
əhalisinin cəmi 11,3%-ni təşkil edirdilər. 1941-ci ilin 22 iyununda Almaniya-
SSRİ müharibəsi başlayan kimi, Sovet İttifaqının digər xalqları kimi balkarların 
da əmək qabiliyyətli, əli silah tutan bütün nümayəndələri ön və arxa cəbhəyə 
səfərbər edildilər. 1942-ci ilin əvvəlinə qədər muxtar respublika zəhmətkeşləri 
SSRİ müdafiə fonduna 3300000 rubldan çox vəsait köçürmüş, 4389000 rubl 

dəyərində dövlət istiqrazları almışdılar. Muxtar respublikanın kolxozlarından 
külli miqdarda ərzaq məhsulları, geyimlər orduya göndərilmişdi. Məsələn, 
1942-ci ilin 12 sentyabrında Kabarda-Balkar MSSR-in kolxoz və sovxoz-
larından 45 min baş qoyun və 3500 baş iribuynuzlu mal-qara 9-cu ordunun 
şəxsi heyətinə qida təchizatı kimi göndərilmişdi. Bir ay sonra, 1942-ci il 
oktyabrın 8-də daha 90 min baş qoyun və 5 min baş iribuynuzlu mal-qara 
dövlətə təhvil verilmişdi [10, s.524-525]. Lakin, Qafqaz uğrunda gərgin dö-
yüşlərin gedişində, 1942-ci ilin avqustunda vermaxt qoşunları Kabarda-Balkar 
MSSR-in beş rayonunu işğal etdi, iki ay sonra – oktyabrın sonlarında onun 
inzibati mərkəzi Nalçik şəhəri də ələ keçirildi. Sovet ordusu geri çəkilərkən, 
avadanlıqları ilə birlikdə çoxlu sayda sənaye müəssisələri, habelə 314,9 min baş 
qoyun, 45,5 min baş iribuynuzlu mal-qara, 25,5 min at tərk edilmişdi [21]. 
Sözügedən ərazi 1943-cü ilin əvvəllərinə kimi nasist işğalı altında qalmış və 
həmin müddətdə muxtar respublikaya böyük maddi ziyan dəymişdi.  

Müharibədən əvvəlki illərdə SSRİ-nin digər bölgələrində olduğu kimi, 
stalinist repressiyalar dalğası Kabarda-Balkar MSSR-dən də yan keçməmiş, 17 
min nəfər siyasi motivlərə görə həbs edilmiş, onlardan 9547 nəfər cinayət 
məsuliyyətinə cəlb olunmuş, 2184 nəfər güllələnmişdi. Repressiya qurbanla-
rının içərisində çoxlu sayda balkarlar var idi [22]. Müharibə vaxtı balkarların 
yaşadığı ərazilərin bir neçə ay işğal altında qalması, SSRİ-də onlara qarşı daha 
sərt repressiv siyasətin həyata keçirilməsinə zəmin yaratdı. SSRİ XDİK rəhbəri 
L.Beriyanın dediklərinə görə, balkarların deportasiya edilməsinə rəsmi səbəblər 
kimi, işğalçılara qarşı mübarizədə balkar xalqının “kiçik töhfəsi” («малый 
вклад»), “xəyanətkarlığı”, habeləElbrusu müdafiə edə bilməməsi göstərilirdi. 
1944-cü ilin yanvarında balkarların köçürülməsinin mümkünlüyü məsələsinin 
ilkin müzakirəsi baş tutdu, Dövlət Müdafiə Komitəsinə “bu məsələ ilə bağlı 
fikir bildirmək” tövsiyə olundu [12]. 1944-cü ilin fevralın 23-də ÜK(b)P-nin 
Kabarda-Balkar vilayət komitəsinin birinci katibi Z.D.Kumexov tərəfindən 
Beriyaya “Kabarda-Balkar MSSR-in balkar rayonlarının vəziyyəti haqqında 
arayış” təqdim edildi. Arayışda muxtar respublikanın ərazisində balkarlardan 
ibarət quldur birləşmələrinin fəaliyyəti və sayı təsvir edilir, həmin dəstələrin 
almanlarla fəal əməkdaşlıq etməsi, Sovet hakimiyyətinə qarşı çıxmaq məqsədilə 
düşməndən silah və ərzaq alması kimi iddialar göstərildi. Kabarda-Balkar 
MSSR XDİK (NKVD) və NKQB-nin əməliyyat uçotuna görə, onların sayı 
1737 nəfər təşkil edirdi [20]. Arayışın sonunda yazılırdı: “Yuxarıda deyilənlərə 
əsaslanaraq, balkarların Kabarda-Balkar MSSR hüdudlarından kənara köçürül-
məsinin mümkünlüyü məsələsini həll etməyi zəruri hesab edirik”.Rusiya 
tarixçisi Hacı-Murad Sabançiyev yazır: “Həmin dövrdə adətən ölkənin müxtəlif 
bölgələrindəki vəziyyətlə bağlı qəsdən yalan məlumatlar formalaşdırılır, inan-
dırıcılıq naminə bu məlumatlar cüzi həqiqəti ehtiva edir, gözdən düşmüş xalqın 
ünvanına çoxlu böhtanlar atılırdı. Alman işğalı zamanı Kabarda-Balkariyadan 

respublika əhalisinin bir hissəsinin  sovet hakimiyyətinə qarşı çıxması faktları 
ilə bağlı gələn xəbərlər axınında əvvəlcə balkarlar xüsusilə seçilməsə də, 1944-
cü ildən əsas diqqət balkarlara yönəldilir. Bu işdə Kabarda-Balkar MSSR Xalq 
Daxili İşlər və Dövlət Təhlükəsizliyi komissarları K.P.Bziava və S.İ.Fialtov 
xüsusi canfəşanlıq göstərirdilər. Beləliklə, balkar əhalisinin ümumi davranışını 
saxtalaşdıran mənfi qiymətləndirmələr ilə bağlı respublikadan gələn xəbərlər 
bütün xalqın cəzalandırılması üçün hüquqi əsas rolunu oynadı” [22]. Depor-
tasiya əməliyyatının başlama tarixi 1944-cü ilin 10 martına təyin edilsə də, o 
daha erkən həyata keçirildi. Belə ki, martın 8-də sübh tezdən balkar əhalisinə 
yola hazırlaşmaq əmri verildi. Balkarların yaşadıqları ərazidən çıxarılması 
əməliyyatı iki saat çəkdi və istisnasız olaraq bütün əhali: Böyük Vətən 
müharibəsi iştirakçıları, müharibə əlilləri və onların ailələri, hətta sovet partiya 
və dövlət orqanlarının rəhbərləri belə deportasiyaya məruz qaldılar. Muxtar 
respublikanın hər yerindən balkarları ABŞ istehsalı olan, Lend-liz proqramı 
üzrə SSRİ-yə göndərilmiş “Studebakers” yük maşınları vasitəsilə Nalçikdəki 
dəmiryol vağzalına aparırdılar. Deportasiyanı həyata keçirmək üçün hər birində 
56 vaqon olmaqla ümumilikdə 14 eşelon ayrılmışdı. Hər vaqona 40-45 nəfər 
yerləşdirilirdi. Balkarların olduğu eşelonlara “Şimali Qafqaz – 455” kod adı 
verilmişdi [3, s.116]. 1944-cü il martın 11-də Beriya Stalinə məruzə edərək 
bildirirdi ki, 37103 balkar köçürülüb. Bütün balkar xalqının öz doğma 
yurdundan məcburi şəkildə köçürülməsi onlarda dərin məyusluq hissi yaratmış, 
çoxlarını çaşqınlıq içində qoymuşdu. Xüsusilə, cəbhədə vuruşan balkar döyüş-
çüləri sovet dövlətinin bu ağlasığmaz tədbirini böyük təəccüblə qarşılamışdılar: 
onlar cəbhələrdə vətənləri uğrunda vuruşur, uzaq arxa cəbhədəki ailələri isə 
məcburi köçürülməyə məruz qalıblar. Məsələn, həmin hadisələri milliyətcə 
balkar olan müharibə veteranı Məhəmməd Sozayev öz xatirələrində belə təsvir 
edir: “Mən Leninqrad blokadasını yarmış qoşunların tərkibində olmuşam, iki 
dəfə yaralanıb, kontuziya ilə hərbi hospitala düşmüşəm. Hospitaldan evə bir 
neçə məktub yazsam da, hamısı “ünvanı tərk ediblər” yazısı ilə geri qayta-
rıldılar. Bu zaman təəccübümün həddi-hüdudu yox idi. ...Nəhayət sonradan mən 
Oş bölgəsində öz qohumlarımı tapdım. Orta Asiyada yaxınlarımın çoxu 
dünyasını dəyişmişdi” [8, s.74]. Balkarlar əsasən Qazaxıstan SSR (16684 
nəfərdən ibarət 4660 ailə) və Qırğızıstan SSR-ə (15743 nəfərdən ibarət 9320 
ailə) olmaqla Mərkəzi Asiya ərazisinə köçürüldü [13]. Bütün “xüsusi 
məskunlaşanlar” (спецпереселенцы) xüsusi komendaturalarda qeydiyyata alın-
dılar. Komendantın icazəsi olmadan rayonu tərk etmək qadağan edilmişdi ki, bu 
qaydanı pozmaq inzibati və cinayət məsuliyyətinə səbəb olurdu. Deportasiyanın 
balkar etnik qrupunun bir hissəsinin fiziki məhvi, balkarların siyasi, sosial-
iqtisadi və mədəni strukturlarının zorakılıqla məhv edilməsi, onların dövlət-
çiliyinin ləğvi və s. kimi bir çox mənfi nəticələri oldu. Balkarların deportasiyası 
bütövlükdə Kabarda-Balkar MSSR-in iqtisadi inkişafına ziyan vurdu: orada 

qalan əhali könüllü və məcburi əsaslarla boş torpaqları mənimsəməyə, əkib-
becərməyə məcbur edildi [23]. Statistik faktlar göstərir ki, 1944-cü ilin 
martında 1948-ci ilin oktyabrına qədər balkarların sayında mənfi demoqrafik 
tendensiya davam etmiş, onların sayı 31,7 min nəfərə kimi azalmışdı[25, s.218-
240]: 
İllər və aylar 1944, 

mart 
1944, 
mart 

1944, 
dekabr

1945, 
oktyabr

1946, 
oktyabr 

1948, 
oktyabr 

Balkarların 
sayı, min 
nəfərlə 

38,3 37,2 33 33,3 32,9 31,7 

Balkarlar üzərində məhdudiyyətlərin aradan qaldırılması, onların öz 
vətənlərinə geri qaytarılması və milli muxtariyyətlərinin bərpası yalnız 50-ci 
illərin ikinci yarısındakı destalinizm dövründə baş vermişdi. Belə ki, SSRİ Ali 
Soveti Rəyasət Heyəti 1956-cı ilin aprelin 28-də “Krım tatarlarının, balkarların, 
türklərin – SSRİ vətəndaşlarının, kürdlərin, hemşillərin və onların ailə üzv-
lərinin hüquqi statusuna qoyulan məhdudiyyətlərin aradan qaldırılması haq-
qında” fərman imzalamışdı. 1956-cı ilin noyabrın 24-də Sov.İKP MK “Kalmık, 
qaraçay, balkar, çeçen və inquş xalqlarının milli muxtariyyətinin bərpası haq-
qında” fərman qəbul etmiş, bu fərmanda deportasiya aktı özbaşınalıq və qanun-
suzluq kimi tanınmışdı. 1957-ci il yanvarın 9-da SSRİ Ali Soveti Rəyasət He-
yəti “Kabarda MSSR-in Kabarda-Balkar MSSR-ə çevrilməsi haqqında” fərman 
verdi. Bundan sonra, balkarların kütləvi şəkildə vətənlərinə geri qaytarılması 
prosesi başlandı.  

Nəticə. Beləliklə, İkinci Dünya müharibəsi illərində SSRİ-də total depor-
tasiyaya məruz qalan Qafqaz xalqlarından biri də qaraçaylar və balkarlar 
oldular. Müharibə zamanı hər iki xalqın ön və arxa cəbhədəki rəşadətli əməyinə 
baxmayaraq onların yaşadığı ərazilər müvəqqəti nasist işğalı altına düşdü. 
Həmin ərazilər azad olunduqdan sonra, Stalin hakimiyyəti əvvəlcə qaraçayları, 
daha sonra balkarları işğalçılar ilə əməkdaşlıq etmək – kollaborasionizm, sovet 
hakimiyyətinə qarşı çıxmaq, quldurluq ittihamları ilə deportasiya etmək qərarı 
verdi və bütövlükdə 100 mindən çox qaraçay-balkar əhalisi Mərkəzi Asiyaya 
köçürüldü. Məcburi köçkünlər “xüsusi məskunlaşma” adlanan ağır şəraitdə 
yaşamağa məcbur oldu ki, bu da çoxsaylı ölüm halları ilə müşayiət olundu. 
Yalnız Stalinin ölümündən sonra, 50-ci illərin ikinci yarısında qaraçaylar və 
balkarlar vətənlərinə geri qaytarılmağa başlandı,muxtariyyətləri bərpa olundu, 
onlara tam bəraət verilməsiisə, ancaq SSRİ-nin mövcudluğunun son illərində 
baş tutdu. 

 
 



 
 İKİNCİ DÜNYA MÜHARİBƏSİ İLLƏRİNDƏ SSRİ-DƏ QARAÇAYLARIN...  

 31

Ədəbiyyat 
1. Comins-Richmond, Walter. The deportation of the Karachays. Journal of 

Genocide Research, 4 (3), 2002, pp.431–439.  
2. Безугольный А.Ю., Бугай Н.Ф., Кринко Е.Ф. Горцы Северного Кавказа 

в Великой Отечественной войне 1941-1945 гг.: проблемы истории, 
историографии и источниковедения. Москва, Центрполиграф, 2012, 
479 с.  

3. Бугай Н. Ф. Иосиф Сталин – Лаврентию Берии: «Их надо 
депортировать»: Документы, факты, комментарии. Москва: Дружба 
народов, 1992, 288 с.  

4. Бугай Н.Ф. Гонов А.М. Кавказ: народы в эшелонах (20-60-е годы). 
Москва: ИНСАН, 1998, 365 с.  

5. Бугай Н.Ф. Л. Берия – И. Сталину: «Согласно Вашему указанию…». 
Москва: АИРО-XX, 1995, 323 с. 

6. Бугай Н.Ф. Турки из Месхетии: долгий путь к реабилитации (1944–
1994). Москва: Издательский дом РОСС,1994, 164 с.  

7. Бугай Н.Ф., Гонов А.М. «По решению правительства Союза ССР...». 
Депортация народов: документы и материалы. Нальчик: Эль-Фа, 2003, 
927 с.  

8. Бугай Н.Ф., Гонов А.М. В Казахстан и Киргизию из Приэльбрусья (20-
50-е годы). Нальчик: Эльбрус, 1997, 285 с. 

9. Великая Отечественная война 1941–1945 годов. В 12 т. Т. 6. Москва: 
Кучково поле, 2013, 864 с. 

10. Вклад репрессированных народов СССР в Победу в Великой 
Отечественной войне 1941 - 1945 гг. Том I. Элиста: НПП Джангар, 
2010, 576 с. 

11. ГАРФ. Ф. Р-9401. Оп. 2. Д. 86. Л. 66–77 - 
https://www.alexanderyakovlev.org/fond/issues-doc/1022603[Müraciət 
tarixi: 05.05.2022] 

12. ГАРФ. Ф. Р-9479. Оп. 1. Д. 170. Л. 89 - 
https://scepsis.net/library/id_1237.html[Müraciət tarixi: 05.05.2022] 

13. ГАРФ. Ф. Р-9479. Оп. 1. Д. 182. Л. 95-96. - 
https://scepsis.net/library/id_1237.html[Müraciət tarixi: 07.05.2022] 

14. Земсков В.Н. Демография заключенных, спецпоселенцев и ссыльных 
(30-е – 50-е годы) // Мир России, Т. VIII, № 4, 1999.  

15. История сталинского Гулага. Собр. документов в 7 т. Т. 1. Москва:  
РОССПЭН, 2004, 728 с.  

16. Карачаевцы (историко-этнографический очерк). Черкесск: Кар.-Чер. 
Отд. Ставропольского книжного издательства, 1978, 337 с.  

17. Карачаевцы: выселение и возвращение. Черкесск: «ПУЛ», 1993, 176 с.  



 
Balamirzə  Məmmədli                                                                                                      

 32

18. Коновалова И. Немецкий режим во время оккупации Ставропольского 
края.  Ставропольские губернские ведомости, № 15, 2015. 

19. Некрич А. Наказанные народы. Нью-Йорк: Хроника, 1978, 170 с.  
20. По решению правительства Союза ССР. Нальчик: Эль-Фа, 2003, 926 с.  
21. Сабанчиев  Х-М.А. Были сосланы навечно: депортация и реабилитация 

балкарского народа. Нальчик: Эльбрус, 2004, 158 с. 
22. Сабанчиев  Х-М.А. Выселение балкарского народа в годы Великой 

Отечественной войны: причины и последствия -
https://adygi.ru/index.php?newsid=152[Müraciət tarixi: 13.05.2022] 

23. Сабанчиев Х-М.А. Депортация, жизнь в ссылке и реабилитация 
балкарского народа (1940-е – начало XXI в.) : диссертация доктора ист. 
наук. Ростов-на-Дону, 2007, 411 с. 

24. Численность населения СССР на 17 января 1939 г. Москва: 
Госпланиздат, 1941, 265 с.  

25. Эдиев Д.М. Демографические потери депортированных народов 
СССР. Ставрополь: СтГАУ “Аргус”, 2003, 336 с.  

 


